
Ed. 587. Nefndarálit [198. mál]
um frv. til 1. um breyt. á 1. nr. 105/1951, um breyt. á l. nr. 117/1950, um breyt. á
l. nr. 22/1950, um gengisskráningu, launabreytingar, stóreignaskatt. framleiðslu-
gjöld o. fl., og á 1.nr. 9/1951, svo og 1.nr. 70/1952.

Frá minni hl. fjárhagsnefndar.

Nefndin hefur rætt frv. á einum fundi og gat ekki orðið sammála um afgreiðslu
þess. Meiri hluti n. vildi láta samþykkja frv. óbreytt, en á það gat ég ekki fallizt
af eftirtöldum ástæðum.

Mörg undanfarin þing hafa staðið um það allharðar deilur, hvort greiða skuli
fulla kaupgjaldsvísitölu á grunnlaun starfsmanna ríkisins og ríkisstofnana eða hvort
fylgja skuli í launagreiðslum til þeirra sömu skerðingarákvæðum, sem samið hefur
verið um á milli vinnuveitenda og vinnuþiggjenda í hinum ýmsu stéttarfélögum.
Hefur niðurstaðan jafnan verið sú, að þrátt fyrir skýlaus ákvæði launalaganna hefur
meiri hluti Alþingis talið rétt, að hverjar þær kjarabætur, sem verkalýðsfélögin hafa
öðlazt með samningum, skuli einnig látnar í té starfsmönnum ríkisins og ríkis-
stofnana, alveg án tillits til tekna eða efnahags.

Eins og þegar er kunnugt, fengu launþegar allverulegar kjarabætur að ýmsum
leiðum við síðustu samninga á milli vinnuveitenda og vinnþiggjenda, m. a. mjög
verulega auknar fjölskyldubætur, lækkun á ýmsum neyzluvörum og hækkun á skerð-
ingarmarki á vísitöluálagi frá 1830 kr. á mánuði uppi í 2200 kr. Veldur þessi röskun
á skerðingarmarkinu því, að allir launþegar, sem hafa meira en 1830 kr. á mánuði,
hækka um þúsund krónur í launum á ári. Frv. það, sem hér um ræðir, er m. a. lagt
fram til þess að gera þetta ákvæði einnig gildandi fyrir alla starfsmenn ríkisins og
ríkisstofnana, og þykir það nauðsynlegt til þess að raska ekki launahlutföllunum,
sem áður giltu á milli hinna ýmsu stétta í þjóðfélaginu. Eftir þeim upplýsingum, sem
fyrir liggja um heildargreiðslur launa til starfsmanna ríkisins og ríkisstofnana, má
áætla, að þessi hækkun ein út af fyrir sig nemi yfir 2 millj. króna fyrir ríkissjóð.
Menn þeir, sem hér um ræðir, njóta allir sömu kjarabóta og hinir lægst launuðu
menn þjóðfélagsins fengu með síðustu samningum, svo sem meiri fjölskyldubóta
og lægra vöruverðs á ýmsum nauðsynjum, en eiga auk þessa að njóta þeirra launa-
hækkana, sem hér um ræðir.



Vitað er, að útgjöld ríkissjóðs eru slík, að full þörf er á því, að hafizt sé handa
um raunverulegan sparnað á öllum sviðum, og þá fyrst og fremst á þeim liðum, sem
standa í beinu sambandi við launagreiðslur, sem oft eru i engu hlutfalli við það
starf, sem af hendi er leyst, eða þann starfstíma, sem í té er látinn. Launaskýrslur
starfsmanna ríkisins og ríkisstofnana sýna ljósast, að ótrúlega stór hópur þessara
manna hefur umfram hin föstu laun alls konar viðaukatekjur og fríðindi, sem marg-
oft nema hálfum launum og oft miklu meira, stundum jafnvel fullum launum og vel
það, og hefur hvað eftir annað verið sýnt fram á þetta með óhrekjandi rökum í
umræðum um þessi mál á Alþingi og hvað eftir annað verið gerðar kröfur til ríkis-
stjórnarinnar um að beita sér fyrir því, að á þessu fengist lagfæring. Voru m. a. á
siðasta þingi samþykkt um það lög, að ríkisstjórnin skyldi láta gera fullkomna
skýrslu yfir allar slíkar aukagreiðslur og yfir heildarlaun þessara manna frá ríki
og ríkisstofnunum, samfara upplýsingum um þann vinnutíma, sem þeir láta i té fyrir
launin, og gera siðan tillögur til Alþingis um ákveðið kaupgjaldsvísitöluálag byggt
á þessum upplýsingum. Þrátt fyrir þessi skýlausu lagafyrirmæli og þrátt fyrir marg-
endurteknar óskir fjárveitinganefndar til fjármálaráðherra hafa þessar upplýsingar
ekki fengizt enn, og meginástæðan fyrir drætti málsins er talin sú, að starfsmennirnir
sjálfir og stofnanirnar, sem þeir vinna við, fáist ekki til þess að upplýsa málið sem
skyldi og skattstofan hins vegar ekki skyldug til þess að gefa þessar upplýsingar úr
skattskýrslum eða hafi jafnvel ekki heimild til þess, þótt til ráðuneytisins sé.

Til viðbótar því, að starfsmaður ríkis og ríkisstofanana stendur hér miklu betur
að vígi með að auka tekjur sinar á ýmsan hátt, skal bent á það öryggi, sem hann
hefur í því að hafa fast starf, gagnstætt verkamanni eða öðrum launþegum, sem
segja má upp fyrirvaralítið, auk þeirra geysilegu fríðinda, sem starfsmenn ríkis og
ríkisstofnana hafa í þvi eftirlaunakerfi, sem komið hefur verið á og enginn mögu-
leiki sýnist vera á að fá breytt, svo að nokkurt vit sé í, þar sem sjálfsagt þykir,
að starfsmönnum ríkisins og ríkisstofnana sé tryggt ævilangt að hafa miklu hærri
laun en verkamaður, þótt ekkert starf sé af hendi leyst fyrir það fé.

Allt þetta gerir það að verkum, að brýna nauðsyn ber til þess, að mál þessi öll
séu athuguð eins og lög mæla fyrir um, og þá fyrst, er það hefur verið gert, kemur
til mála að ákveða kauplagsvísitölu þeirra stétta, sem hér um ræðir.

Legg ég því til, að frv. verði samþykkt með eftirfarandi

BREYTINGU:
Aftan við 1. gr. bætist ný málsgr., er orðist svo:
Þar til fyrir liggja fullkomnar upplýsingar um launagreiðslur til starfsmanna

ríkis og ríkisstofnana og þær vinnustundir, sem þeir láta í té fyrir greidd laun,
hvort heldur er fyrir föst störf eða aukastörf, allt eins og fyrir er mælt í bráða-
birgðaákvæði laga nr. 105 frá 1951, skal, þrátt fyrir framangreind ákvæði, greiða
verðlagsuppbót samkvæmt vísitölu 123 stig á grunnlaun, sem eru hærri en
1830krónur á mánuði, en úr því greiðist verðlagsuppbót á launin samkvæmt vísi-
tölu, er ríkisstjórnin kemur sér saman um, á grundvelli þeirra upplýsinga, sem
þá liggja fyrir, enda skal leita samþykkis Alþingis fyrir þeim greiðslum, er það
kemur saman að afstöðnum kosningum á þessu ári.

Alþingi, 23. jan. 1953.

Gisli Jónsson,
fundaskr.


